
Президенттің Бҥкіәлемдік баспасөз бостандығы кҥніне қатысты  

МӘЛІМДЕМЕСІ 

 

Бүкіләлемдік баспасөз бостандығы күні барша әлем халқымен бірге Америка Құрама 

Штаттары ақпарат құралдарының халыққа ақпарат жеткізіп отыруына мүмкіндік беретін негізгі 

еркіндік түрлері – пікір білдіру, бейбіт жиналу және ұйымдар құру бостандықтарының 

бұлжымастығын растайды. Адам құқықтары жөніндегі жалпыға бірдей декларацияда әспеттелген 

«ешқандай шекараға қарамастан әр адам кез келген ақпарат құралы арқылы ақпарат пен идеяларды 

іздеуге, жинауға және жариялауға қақылы» деген қағидаға берік екенімізді тағы да қуаттаймыз. 

Және біз осы құқықты жүзеге асыру үшін күн сайын еңбек етіп жүрген, көбіне өз бастарын өлімге 

тігетін ержүрек журналистерге бас иеміз, соның бір мысалы - күні кеше ғана біз Ливияда 

журналистердің қайғылы қазаға ұшырағанын көрдік.  

  

Ел өкіметтері осы құқықтар мен бостандықтарды қорғауға мойнына міндеттеме алған. Тек 

биылғы бір жыл ішінде әлемде 16 журналист өлтірілсе, 145-і тек шындықты жазғаны үшін түрмеде 

отыр. Ондаған ел еркін баспасөздің дамуына кедергі жасап келеді. Жақында Бахрейнде болған 

тәуелсіз баспасөзді қудалау шарасын, Қытайдағы шетелдік және жергілікті журналистерді қорқыту 

және тұтқындау істерін, Ирандағы тәуелсіз журналистер мен блоггерлерді саяси тұрғыдан 

қудалауды, Сириядағы халықаралық журналистерді тұтқындау және қамау шарасын, 

Венесуэладағы тәуелсіз ақпарат құралдарын мемлекет қарамағына қайтарып алу ісін  осы қатарға 

қосуға болады. Беларусь, Бирма, Куба, Эритрея, Ливия, Солтүстік Корея, Түркіменстан және 

Өзбекстан сияқты елдер баспасөз еркіндігін тұншықтыруды жалғастырып келеді. Мексика, 

Гондурас және Ресей сияқты елдерде қылмыстық қарақшылық пен жазасыздықтың кесірінен пікір 

білдіру еркіндігі шектеліп отыр.   

   

Тунис пен Египеттегі тарихи оқиғалардан куә болғанымыздай, жаңа медиа құралдары 

азаматтардың сөз және жиналу бостандығын жүзеге асыруына мүмкіндік береді, дегенмен тіпті 

ХХІ ғасырдың құралдары да сүзгіден өтуі мүмкін не оларға тосқауыл қоюға, еркін пікір білдіруді 

шектеуге мүмкіндік бар. Сондықтан біз әрдайым бүкіл әлемде ақпараттың еркін таралуын талап 

етуіміз керек.  

 

Тарихтың өзі дәлелдегеніндей, бақуатты, гүлденген және тұрақты қоғамның басты құрамдас 

бөлшегі – еркін баспасөз, сол арқылы азаматтар ақпаратқа еркін қол жеткізіп, өз үкіметтерін 

қадағалап отырады. Бүкіләлемдік баспасөз бостандығы күні біз журналистердің әлемде 

демократиялық басқаруды берік ете түсудегі  өлшеусіз рөлін баса айтып, ақиқат жолында ерлікпен 

қаза тапқан журналистерге тағзым етеміз.   

 


